
        
            
                
            
        

    
	Б. РИНЧЕН

	 

	ТЭНГЭРИЙН ДУУТАЙ ШӨНӨ

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	




	БЯМБЫН РИНЧЕН 

	 

	ТЭНГЭРИЙН ДУУТАЙ ШӨНӨ

	 

	Өмнөх үг: 

	Эзэн хичээвэл, аз хичээнэ

	 

	— Өгүүлэх ану: Зөвлөлт улсын эх орны дайн шувтрах тийшээ хандаж, ар талын ард түмний баатар зүтгэл өвөр талын байлдааны эгнээний дайчин цэргийн амь бие хайргүй тулалдаанд харгис дайсан хүч мохож байсан тэр жилийн зуны сар маш халуун. Уудам монгол нутгийн зүг бүхнээс Зөвлөлт түмэндээ туслах бэлгийн өтгөн сүрэг цувах замыг малын эмч зоотехникч шалган үзэж хаа хаагуур суурь сүрэг өнгөрөн гарахыг нарийвчлан судалж тууврын мал, түүнийг хүргэх хашир малчинд хэрэглэх зүйлийг зам гудасын сум орноор бэлтгэн байгуулсан байжээ.

	Дундговь чигээс олон ардын ерөөн бэлэглэсэн хонин сүргийг хашир тууварчин Данигай, ач хүү Сүхтэйгээ даан гарч, суурийн замд хонин сүргээ бэлчээрийн сайныг даган туусаар тушаах газартаа нэлээд дөхөж явлаа.

	Хоногийн газраас өглөөний сэрүүнд бэлчсэн хонь өвсний сортойгоос чимхлэн бэлчсээр, хөх ногоон хивс дэлгэсэн мэт уудам сайхан талд тархасхийн явж шир шир өвс чимхэн, тур тур тургих чимээ сонстон, хурдан нисэх хараацай урдуур хойгуур нь нисэн, шумуул шавж шүүрэн явахыг морин дээрээсээ ажиж, хээр талын сайхан агаарт алс хол хөхрөн харагдагч уулсыг таашаан харж явсан Сүх,

	— Өвөө, энэ хараацайн байдал, кинонд миний үзсэн зөвлөлтийн сөнөөгч онгоц шиг сүрхий шурган дайрч байх нь юутай гавшгай. Би том болоод зөвлөлтийн нисэх сургуульд явж ардынхаа цэргийн нисэгч болно! гэхэд нь өвгөн инээмсэглэж,

	— Чи сургуульдаа л сайн суралцвал юу болох чинь дур. Сайн нисэгч хүн, их эрдэмтэй, их юм мэддэг хүн байх учиртай гээд гансаа тэмтрэн, мориноосоо бууж майхан хэрэглэл ачсан хөтөлгөө мориныхоо татлагыг нь засаад нэг өндөр хиргис хүүрийн зүг алхаж, морио хантайрч тушаад, хиргис дээр гаран гансаа гаргаж тамхиа нэрэхэд нь Сүх морио.

	 

	Хад мэт хантайрч

	Хайрцаг мэт тушлаа!

	 

	гээд өвөөгийнхөө дэргэд хүрч ирэн сууваас Данигай гансаа хэд хэд сорон, хамрынхаа нүхээр янлюйтай утаа савсуулаад,

	— Ганс минь өчигдрөөс шуухираад бороо орох л шинжтэй байна. Энэ шөнөдөө орж магадгүй бол уу. Хараацайн нисэхийг ажиглавал, бас л бороо зөгнөсөн шинжтэй гэхэд нь Сүх,

	— Ноднин намар манай дунд сургуульд зөвлөлтийн дээд сургууль төгсгөөд ирсэн орос хэлний багш эртний грек ромын домог гэж их сонин юм ярьдаг байсан. Прометеус гэдэг баатар, тэнгэрээс хүнд гал хулгай хийж олж өгөөд тэнгэр нарт шийтгүүлэн, Кавказын ууланд хаданд гинжлээстэй. Өдөр бүр бүргэд ирж элгийг нь уудлан тамладаг гэж эртний грек домогт гардаг юм. Манай монгол хуучин домогт тиймэрхүү юм байдаг эсэхийг юм мэддэг хүнээс асуун сураглаарай гэж багш маань захисан юм сан гэхэд нь өвгөн,

	— Манай хуучин домогт тиймэрхүү юм бий. Ганц Прометеус гэдэггүй, хараацайг тэнгэрээс гал хулгайлж, хүн төрөлхтнийг ачилсан амьтан гэж хэлэлцдэг билээ гэхэд нь Сүхийн нүд гялалзан,

	— Өвөө, тэр домгоо хэлж өгөөч. Би багшдаа сонирхуулан ярьж өгнө гэхэд нь өвгөн,

	— Урьд манай энэ тивийн хүн галгүй байж гэнэ. Тэгэхэд орой бүр огторгуй өөд харахад, дээд тивийнхэн гал түлж, үй түмэн түүдгийн гал гялалзаж байдаг байжээ. Тэгээд, дээд тивийнхний галаас хулгай хийж олж авах юм сан гэж яаж, хэнээ явуулъя даа гэж хэлэлцэж гэнэ ээ. Хүн далавчгүй болохоороо дээд тивийнхэнд хүрэхийн аргагүй. Тас бүргэд явуулбал бие нь том, баригдан цохиулчихна гэж, хараацайг л хурдан гавшгай, бие жижиг яг л таарах шувуу юм санж гэж, хараацайг дээд тивээс гал олж өгөөч гэжээ. Хараацай тэгье гэж нисээд дээд тив хүрэхэд нь айл амьтан оройнхоо хоол хийж байсан цаг байж гэнэ. Нэг айлын өрхөөр нисэн ороод галын цогтойгоос нь хошуугаараа чимхэн шүүрээд дээшээ дэгдтэл нь галаа асааж, хайчаа барьж байсан авгай,

	— Галын хулгайч! гэж хашхиран хайчаараа хавгээд хараацайн сүүлээс хавчаад автал, хараацай ухасхийгээд сүүлийн өд нь хайчинд хавчаастай хоцорч, хараацай нь гал зуусаар өрхөөр нь гарч доошоо буун нисэж, манай тивийнхэнд гал олж өгсөн гэдэг. Тэгээд одоо хүртэл хараацайн сүүл ац шиг байдаг нь дээд тивийн айлд сүүлийнхээ өд тас татуулсны тэмдэг нь гэж өвгөд ярьдаг.

	Манай дор бас доод тивийнхэн гэж байдаг. Орой дээшээ харахад нь манай тивийнхэн галтай болчихсонд сурагласаар байгаад дээд тивээс тэнгэрээс гал хулгайлж олсныг мэдээд манайхнаас гал хулгайлах гэж жижигхэн жигүүртэн явуулах гэж удган эрвээхий гэдэг шөнө нисдэг эрвээхий явуулж гэнэ ээ. Тэр нь галын хөх дөлний үзүүрээс чимхэн хулгайлж, хүнд мэдэгдэлгүй доод тивийнхэнд аваачиж өгсөн нь цоггүй хөх дөл байсан учраас доод тивийнхний гал нь илчгүй хөх гал болжээ. Тэгээд одоо хүртэл удган эрвээхий шөнө гал харахаараа галын цогтойгоос нь аваачих гэж галд орж үхдэг юм гэж урьдын улс хэлэлцдэг сэн гэж өвгөний хэлж гүйцээд гансаа түрийндээ хавчуулахад нь Сүх машид сонирхож,

	— Манай Прометеус хараацай байжээ! Ямар сонин сайхан домог вэ! гэхэд нь өвгөн,

	— За одоо үг олдож, үхэр холдлоо гэгч нь болох гэж байна. Хөдөлж үзье дээ хүү минь гэж суурь хониныхоо сүүлдэж энд тэнд тасран тархсаны нь гол сүрэгтээ аажуухнаар нийлүүлэн тунгалаг уст нэгэн голын хөвөөнд үдлэн бууж хонь малаа услаад, үдийн аагим халуун өнгөрөхийг хүлээн амсхийж суувай.

	— Аав чинь хотод комбинатын нэгэн үйлдвэрийн газар гавшгайлан ажиллаж зөвлөлтийн цэрэгт улс монголоос туслан бэлэглэх зүйлийг дээд зэргийн сайн чанартай үйлдэх чухал ажилд норм төлөвлөгөөгөө давуулан биелүүлж, радио сонинд нэр үргэлж гарч байдаг, түүний нь бодохдоо малчин чи бид хоёр бас аймаг орныхоо ард олны бэлгийн энэ суурь малыг дээд зэргийн тарга хүчтэйгээр тушаах учиртай шүү хүү минь. Шөнөдөө бороо орох шинжтэй байна. Одоо хөдөлж үзье. Би майхнаа буулгаж авъя. Чи хонин сүргээ хураан тууж бай гэж өвгөн юм хумаа таталж эхлэв.

	Олон жил мал тууврын ажил хийсэн хашир өвгөн үдлэх хонох газраа андахгүй тул бороотой шөнө тохитойхон нөмөр газар хэрэгтэй гэж бор хоногтоо уруй усанд авхуулахгүй, ширүүн салхи хөдөлж сандраахгүй нэгэн газар хүрээд тэнгэр муухай болж байна, энд эртхэн шиг бууя. Цаашаа бартаатай, салхи бороонд дайрагдвал бид хоёр хэцүүднэ гэж майхан шаах газраа сонгон буудаллавай.

	Нар хэдийн шингэсэн боловч агаар маш бүгнэм халуун, тэнгэр бүрхэг, нэг л хачин. Хонин сүргийн байдал бас л ерийн хоног буудлынхаас нэг л ондоо. Урьдын адил айван тайван хэвтэхгүй майханд шахан дөхөх санаатай ажээ. Өвгөн, Сүх хоёр ээлжээр майхнаасаа гарч хонио эргэн үзсээр шөнө дундын алдад салхи хөдлөхөд холын тэнгэрийн дуу дуулдаж, алсын цахилгаан гялс гялсхийх болсонд,

	— Борооны өмнө салхи гэдэг нь одоо л нэг юм болох нь дээ! гэж өвгөн цуваа гаргаж өмсөхийг завдтал, тун сүрхий салхилж эхэллээ. Тэгж байтал бороо дуслан тэнгэрийн дуу цахилгаан ч ойртож төдхөн сүрхий гэгчийн үер бороо орж эхэллээ. Энд тэндгүй тас нясхийж аянга буух сүртэй гэрэл чимээ үргэлжлэн, цахилгааны гэрэлд нүд эрээлжилмээр боллоо. Сүх айн сандарсан боловч өвөөгийн ажиггүй тайван байгааг харахдаа дотор нь онгойж, цахилгааны сүртэй гэрэлд холын уулс тов тодорхой үзэгдэн хонь бие биедээ шахалцан, цахилгаан гялсхийж тэнгэр нирхийхэд, захын хонь цочин сандарч, тэнгэр тасхийсэн зүгийнх нь сүрэг рүүгээ шурган зүтгэж, нөгөө захын хонь айн цочиж сүргээсээ тасран зайлж эхэлсэнд өвгөн тэр тасран салж майлан давхиж байгаа хонины зүг өтгөн дуугаараа тайвшруулан хонин сүргийнхээ захаар үер бороон дундуур явж байхад нь Сүх майхнаасаа цувныхаа хормойг хүй хуй салхинд хийсгүүлэхгүй гэж гүйн гарч өвөөдөө туслалцан, шилээврээ барин салхинд шарваж гүйв. Тэгж байтал үер борооны чимээ нь нэг өөр янзын маш сүртэй чимээ аниртай болж цахилгаан гялс гялсхийх аймаар хурц гэрэлд хойшоо уулын хяр харвал, нэг цагаан юм уул төдхөн халхлан сүрхий чимээтэй орж ирсэнд мөндөр гэж ухаарч, өвөөгийн зүг салхинд шарван гүйж,

	— Өвөө, мөндөр гэж хашхирсан нь салхи мөндрийн чимээнд өөрийнхөө дууг ч дуулсангүй.

	Хонины хорголоос том мөндөр бууж, ногоон туяатай гялаан гэрэлд газар цагаан болчихсон нь үзэгдэж, тэнгэрийн дуу завсаргүй нижигнэн өвөө нь бороо мөндөр дундуур сандран гүйлдэж, майлалдан шуугьж байгаа хонио ийш тийш тасран гүйснийг буцаан хурааж байгааг хараад, өвөөдөө туслалцан бороо мөндөр цохихыг мартан гүйгээд, муу цув нь төдхөн нэвтэрч учиргүй хүнд болоод хамаг хувцас норж, түрий дүүрэн ус орж, гутал хувцас даагдахгүй хүнд болчихлоо. Өвөөгийн өтгөн дуу хааяа хааяа дуулдахад хонио тогтоох гэж өөрөө бас хашхираад үзвэл оготнын дуу шиг тун сүргүй санагдаж, миний хоолой яачих ваа? гэж шилбүүрээ тулан хониныхоо захаар гүйж, мөндөрт халтираад ойчтол, дэргэд нь нэгэн хөх гэрэлтэй хүрээ өвс мөндөр дээгүүр зурайн татаад, нүд харахын аргагүй гялаан гэрэлд тас анивч, зовхи цаанаас улбар шар гэрэл нэвт харагдан, тэнгэр газар хага буусан юм шиг тасхийгээд явчихад нүдээ яаран нээн харахад нэгэн тэсгэлгүй хурц цагаан цэнхэр гэрэлтэй тарвас шиг юм эргэлдэн дэгдсээр салхи уруудан агаарт хөвж, хонь үргэн пижгэнэхэд сандран бостол,

	— Сүх ээ! гэж өвөөгийн хашхирах дуу холоос дуулдаж, тэр бөөрөнхий юмны цайвар цэнхэр гэрэлд өвөө нь шилбүүрээ барьчихсан айсаж буй нь тодхон харагдав. Хонио мартчихаад, тэр бөөрөнхий юмны хөвж явахыг нэг харж өвөөгийн зүг нэг хартал,

	— Салхи сөрж, тэр юмнаас холдож үз хүү минь? гэж өвөөгийн хашхирах дуу дуулдаж, салхи өөд гүйтэл, цагаан хөх гэрэлт тэр бөөрөнхий юм салхи уруудан холдлоо.

	— Төрийн сүлд, хүүг минь харж дээ гэж өвөө нь дэргэд нь хүрч ирээд бие чинь гэмгүй биз гээд, тэр холдож яваа бөөрөнхий юмыг хартал, нэг хайлс мод мөргөөд бөөн гэрэл гялсхийж, хайлсны гишүү нь ийш тийш зад үсэрсэн нь тов тодхон харагдаад нэг юм тасхийж сүрхий дуугараад, цахилгаан нэг гялсхийсэнд тэр хайлсны зүг харваас, байхгүй ор мөргүй болчихлоо.

	Мөндөр ч зогсож үер бороо ч баахан намдасхийх байдалтай болон холдож, өвгөн тууварчин, ачтайгаа бороон дундуур олон юм ярих завгүй сандран, тархсан хонио хурааж гүйцтэл бороо ч өнгөрч, гагцхүү алсын зүг цахилгаан гялс гялсхийж, тэнгэрийн дуу холдлоо.

	Хонио хураан тогтоож гүйцтэл бороо чиг бүр зогсож, агаар сэрүүн болоод амьсгалахад сайхан боллоо. Майхны дээд талаас нь өвгөн тууварчин бороо орохоос аль өмнө суваг татсан тул үер мөндрийн ус огт орсонгүй. Үдэш бэлдчихсэн түлш нь хуурай тул гал түлж, майхан дотор их аятайхан сайхан болж, нойтон хувцас хунараа солиод өвөөгийнхөө дэргэд сууж халуун цай ууж суухад тун чиг сайхан санагдаж, айван тайван болсон хонины хааяа хамраа тургих чимээг нь сонсон майхан дахь галын гэрэлд гадаах ойр байгаа хонины нүд нь ногоон гэрэлтэй эрдэнийн чулуу шиг үзэгдэн дотор тайван болоод өвөөгөөсөө,

	— Намайг халтирч ойчиход хажууд минь шахуу өвс мөндөр дээгүүр нэг мөөгний хүрээ шиг том хүрээ цайвар хөх гэрэлтэй хүрээ татаад, нэг юм тасхийгээд орхисон. Тэгэхлээр нь бараг ухаан алдасхийсэн байх аа. Тэгээд нэг мэдэхэд, гэрэлтэй нэг бөмбөгөр юм дэгдэн хийсэж салхи дагасаар яваад тэр хайлс мөргөөд зад дайрчихсан нь юу вэ, өвөө? гэж тэр айж цочсон юмаа ярьж асуухад нь,

	— Төрийн сүлд хүүг минь харж дээ! Дэргэд чинь шахуу аянга бууж, би тэсгэлгүй айсан билээ. Тэгээд тэр аянга буусан газрын хавиас тэр бөөрөнхий цахилгаан дэгдэлхийлэн үзэгдэж, чамайгаа өндийн босож байхыг чинь хараад, дотор минь онгойж билээ. Бөөрөнхий цахилгаан гэж сүрхий аюултай юм байдаг юм шүү. Саяынхтай би хоёр удаа үзэж байгаа хэрэг. Юм дайрвал, хумхын тоос болгож орхидог юм гэдэг. Харин ч ээлтэй өнгөрлөө дөө.

	Чи майхандаа гал түлээд сууж бай. Би мордож, энэ хавийг нэг эргээд ирье. Ганц нэг хонь салхи бороонд сууриасаа тасран холдчихсон байж магад. Үүр цайх ойртож, уул завсарлаж байна гэхэд нь Сүх,

	— Би бас явалцаад ирье гээд босох гэхэд нь өвөө эмээл тохмоо аваад майхнаас гарах гэснээ.

	— Нойр чинь хүрээгүй бол яах вэ, ганц галаа орхиод явж болохгүй шүү дээ. Би зүүн талаас нь эргээд явж байя. Чи явмаар бол баруун урдуур тойрч үзээрэй гээд гарч морио эмээллээд мордлоо.

	Сүх галаа засаад цогшихыг нь хүлээн сууж байсаар галын нөлөө тун сайхан тул нэг мэдэхнээ зөөлөн бөх гэдэг нойрт дийлдэж, суугаа чигээрээ үүрэглээд аавтайгаа уулзаж, сургуульдаа онц сурч анги дэвшсэнээ ярихад нь тэврээд үнслээ гэтэл, нээрээ тэврэн өргөж, духыг нь нэг хүн үнсжээ. Нүдээ нээн хартал өвөө нь дэвсгэр засаад хэвтүүлэх гэж тэврэн өргөсөн байжээ. Орь насны нойр бөх тул маш жаргасан байдалтай инээмсэглээд, дэвсгэр дээр аяархан хэвтүүлсний нь мэдэж, бас гутал хувцсыг нь тайлж байгааг мэдсэн боловч нойртоо автагдан бөх гэгчээр унтжээ.

	Хэчнээн унтсанаа бүү мэд нэг мэдэхэд нь өвөө нь илж, аяархнаар хөдөлгөн,

	— Хүү минь бос доо. Нар ч гарлаа. Унд цай ч бэлэн боллоо гэхэд нь нүд нээн харваас, майхны гадаанаас сүүтэй цайны сайхан үнэр ханхлан, тэнгэр маш цэлмэг. Яаран босож гадагшаа гарахад нар нэлээд дээр гарчээ.

	Хөх ногоон дэлхий шөнийн бороонд угаалгаж, өнгө орсон юм шиг тун сайхан санагдаж мөндөртэй үер бороонд угаалгасан хонины үс нь цав цагаан болжээ.

	— За хүү минь нүүрээ угаагаад цайгаа уу. Тэгээд майхнаа нар салхинд хатахлаар ачаад мордъё. Хонь маань тоо бүрэн толгой мэнд. Өнөө оройдоо мал тушаах бааздаа хүрч, аймаг олныхоо даалгасан даалгаврыг биелүүлнэ дээ, хүү минь. Тэгээд буцахдаа Баатарын хотоор дайрч, аавтай чинь уулзана даа. Хүүгээ онц сурч анги дэвшээд, аймаг олныхоо бэлгийн суурь хонийг сайн тушаасанд аав чинь баярлана даа! гэж инээмсэглэжээ.

